
Lau Susuga i le Taitai o le Sauniga, Lau Susuga i le Faafeagaiga Iupeli Ieremia  
Lau Afioga i le Ao Mamalu o le Malo, Tui Atua Tupua Tamasese Efi ma Masiofo 
Filifilia   
Lau Afioga i le Sui o le Fono o Sui Tofia, Afioga Tuimalealiifano Vaaletoa 
Sualauvi II  
Lau Afioga i le Amepasa o le Malo Iapani mo Samoa ma Niu Sila, Susuga 
Toshihiro Takahashi  
Afioga i Minisita o le Kapeneta  
Lau Afioga i le Fofoga Fetalai o le Maota o le Palemene  
Lau Afioga i le Faamasino Sili ma le Vasega o le Faamasinoga  
Sui o Malo Mai Fafo   
Afioga i Minisita Lagolago ma Sui Faipule o le Palemene  
Faauluuluga o Matagaluega a le Malo, Faalapotopotoga ma Pisinisi Tumaoti  
Sui o le Aumalaga mai Iapani  
Tama’ita’i ma Alii  
O outou sa ma faigata, o le a faataalolo. 
 
O le Vaa o le MV Lady Samoa III pei ona tatou tatalaina aloaia i le asō lona mae’a 
fausiaina aemaise o lona taunu’u saogalemu mai i laufanua o Samoa ma lona 
tuuina aloaia mai i le Malo o Samoa, o se fa’aopoopoga matagofie lea i le 
tu’ufa’atasiga o Vaa a le Fa’alapotopotoga o Vaa o le tatou atunuu. O le fausaga o 
le Vaa i le tomai fa’aonapo nei aemaise o le fa’aleleia atili o le auaunaga i le 
tulaga tau femalagaiga faapea ma le fa’aopoopo o avanoa mo uta felauai o se tasi 
lea o tulaga taua ua maua nei i le va o Upolu ma Savaii ona o lenei foi vaa fou toe 
tēlē o le a tautuaina lo tatou atunuu femalagai.  
  
O se foai taua tele lenei mai le Malo o Iapani na mafai ai ona fa’ataunu’u ma 
fa’atino lenei atina’e. Ia silafia lelei e le mamalu o le tatou atunuu, e le’o se taimi 
muamua lenei ua fesoasoani ai le Malo Iapani ia Samoa i tulaga tau fēmalagaiga i 
Va’a aemaise o atinae tetele i mataupu tau le gataifale. O le Malo Iapani sa o latou 
aumaia muamua foi le Va’a o le MV Lady Samoa II, MV Lady Naomi, Va’a Tulei 
Va’a a le Pulega o Uafu ma Taulaga fa’apea le toe fausiaina o Uafu i Apia, 
Mulifanua ma Salelologa.  
  
I le agaga faaaloalo e avea ai a’u ma Sui o le Ao Mamalu o le Malo le Malo ma 
Tagata Nuu o Samoa e momoli ai le fa’afetai tele ma le faamalo i le Malo o Iapani 
e ala atu i lau Afioga Amepasa Takahasi ona o le lagolago malosi o lo’o tu’uina 



mai i atina’e tetele i mataupu tau gataifale mo le Malo Samoa i le tele o tausaga e 
pei fo’i ona atagia i tulaga tau A’oa’oga fa’apea ma le Soifua Maloloina.  
  
E fia fa’amauina le fa’afetai fa’apitoa i Lau Afioga Amepasa Takahashi ona o le 
galuega taua sa feagai ma lou Ofisa i Ueligitone fa’apea ma le lagolagosua a le Sui 
o le Malo Iapani le JICA i Samoa nei i le fa’atautaia o lenei atina’e mai lava i lona 
amataga seia fa’ai’uina ma le manuia pei ona tatou fa’ailogaina i lenei afiafi.   
Fa’afetai Tele.  
  
O le talosaga mo le atina’e mo se Va’a La’u Pasese fou toe telē atu nai le vaa o i ai 
nei mo Upolu ma Savaii na tuuina atu aloaia i le Malo Iapani i le tausaga 2006. O 
le sailiiliga o lenei atina’e i lona talafeagai na mae’a i le tausaga e 2007 ma fa’apea 
ai loa ona talia ma fa’amaonia ai i le masina o Iuni 2008. O le sauniga o le sainiga 
o pepa e aloaia ai le maliliega o Malo e lua mo le fa’atinoina o lenei atina’e sa 
fa’atinoina i Apia e le Afioga Amepasa Takahashi ma le Minisita o Galuega, 
Fela’uaiga ma Atina’e Eseese, Afioga Tuisugaletaua Alimalemanu Sofara Aveau.  
  
O le tauofoga o le atina’e sa iloiloina i le masina o Setema 2008 ma fa’apea ona 
tuuina atu ai loa le fausiaina o le Va’a o le MV Lady Samoa III i le Kamupani o le 
ISB Shipbuilding and Engineering Company.  
  
O le sauniga o le fa’apipi’iina o le ulua’i u’amea o le Va’a sa fa’atinoina i le 
masina o Me i le 2009 ma fa’apea ona amata ai loa le fausiaina seia mae’a ma 
tu’uina aloai’a ai loa i le sami i le aso 30 Novema 2009. Na so’so’o ai ma lona 
fa’ata’ita’iga aemaise o le mata’ituina o vaega uma o le Va’a po’o ua lelei atoatoa. 
O le maea ai o le asiasiga mulimuli o le Va’a na fa’apea ai loa ona tuua Iapani i le 
aso 01 Fepuari 2010 ma taunu’u mai ai i Apia i le Aso 20 Fepuari 2010. O lenei 
malaga a le Va’a sa folau fa’atasi mai ai ma le Kapeteni ma le Taitai Inisinia a le  
Fa’alapotopotoga o Va’a Samoa lea sa auai i Iapani i le fa’ata’itaiga aemaise o 
sailiiliga faainisinia e tatau ona fai. 
  
O le Va’a o le MV Lady Samoa III ua mae’a fausia i fausaga e pei ona i ai le tomai 
fa’aonapō nei. Ua fa’atotogaina i masini e fa’atonutonu folau ai le Va’a i 
feso’otaiga i luga o le sami ma le laueleele. O lo’o ua atoatoa ma lelei Va’a ma 
Ofu fa’aola e fa’aaoga mo le saogalemu o le mamalu o le atunu’u i so’o se taimi o 
fa’alavelave fa’afuase’i. O le Va’a fou lenei e mafai ona ia tauaveina le pasese e 
740 tagata ma ta’avale e 40. O lo’o aofia ai i lea fuainumera le vaega mo tagata 
lautele i le potu malūlū lea e iai nofoa mo pasese e 280 tagata faapea ma le isi 
vaega i le pito i luga mo tagata lautele e fiafia e faasavili lea fo’i ua iai nofoa mo 
tagata e180.  
  
Ua iai fo’i se potu faapitoa e fēla’ua’i ai gasegase i le va o Upolu ma Savaii, 
faatasi ai ma se vaega faapitoa mo nofoa faataavalevale ma faleui (se’i tulou) ua 



saunia faapitoa mo i latou e le atoatoa le malosi o le tino. O se tasi o vaega taua ua 
iai i le Va’a fou lenei o se lifi mo e matutua ma i latou e le atoatoa le malosi o le 
tino aemaise o gasegase. I luga o le Va’a ua iai fo’i ma se faleaiga o le a tautuaina 
ai le mamalu o le atunu’u fēmalagāa’i.  
 
Ona o le tēlē tele o lenei Va’a, o lea ua fausiaina ai se vaega fa’apitoa fa’apisini 
aofia ai ni nofoa mo pasese e 48 tagata. O lenei vaega fa’apitoa fa’apisinisi ua 
fa’aopopoina ai le avanoa mo le mamalu lautele o le atunu’u fēmalagaa’i e filifili 
ai i auaunaga eseese o lo’o ua maua i luga o le Va’a i se tau fa’aopoopo ma 
talafeagai ma lo latou foi malosi tau tupe atoa ma le latou foi naunau i auaunaga 
masani i nit au faaopoopo.  E ese mai ai i lenei vaega faapitoa fa’apisinisi, o lo’o 
avanoa pea leisi 700 nofoa mo le mamalu lautele o le atunu’u e lē fia malaga ai i 
lea vaega taugata.    
 
O le tausaga na se’i mavae atu nei, sa tele ni fa’alavelave tugā ma le ogaoga sa 
a’afia ai le tele o Va’a o le atu Pasefika e pei ona maimau ai le soifua ma le ola o 
le toatele. O nisi o nei fa’alavelave e mafua lea i le lē lelei o Va’a aemaise o le lē 
tausisia o aiaiaiga tau saogalemu fa’a-va-o-malo e pei ona lima ta’ita’iina ai 
femalagaiga a Va’a. Peita’i, fa’afetai i le alofa o Le Atua o lo’o taumamao ma 
fa’asaoina Samoa mai nei fa’alavelave. O le ala lea ou te fautuaina malosi ai le 
Fa’alapotopotoga o Vaa Samoa ina ia fa’aauau pea galuega lelei o lo’o iai nei i le 
tausiaina lelei aemaise o le polokalame o galuega toe fa’aleleia o Va’a ina ia 
fa’atumauina ai pea le saogalemu mo femalagaiga a tatou tagata.   
  
Ou te fia fa’aogaina fo’i lenei avanoa e talosagaina ai le mamalu lautele o le 
atunu’u fēmalagaa’i ina ia tatou galulue fa’atasi ma lagolagosua i taumafaiga a le 
Fa’alapotopotoga o Va’a Samoa i le fa’amamaina aemaise o le fa’atumauina o le 
matagofie o le tatou Va’a aua fēmalagaiga i taimi uma.  
  
E to’atele i latou na lagolagosua aemaise na saofagā i le fa’ataunu’u manuia o 
lenei atina’e lea ou te fia fa’ailoaina ma le agaga fa’afetai;  
Susuga Toyonori Watanabe  o le Konesale o le Atina’e’;  
 
Susuga Kohei Murashima, o le Peresitene o le Kamupani Fau Vaa o le ISB 
Shipbuilding and Engineering;  
 
Susuga Isao Yoneguchi, Pule Fa’atonu o le Kamupani Fau Vaa o le ISB 
Shipbuilding and Engineering;  
 
Susuga Papaliitele Oishi, o le Pule Fa’atonu a le Kamupani o le Pacific 
International lea o lo’o tatou fa’atasi ai ma lona Sui, Susuga Tenshin Yazawa  
Ia ae mulimuli a’i se fa’amatalaga, ou te momoli le fa’afetai tele ma le fa’amalo i 
le Afioga i le Ta’ita’ifono, le Afioga Tuisugaletaua ma le Komiti Faatonu, Pule 



Sili ma le Aufaigaluega a le Fa’alapotopotoga o Va’a Samoa ae tainane 
Matagaluega uma a le Malo sa galulue so’oso’otauau ma lagolagosua i le 
fa’ataunu’uina manuia o lenei atina’e.   
Fa’amalo le Galulue. 
  
Talu ai ona o lenei sauniga e faapitoa i le tuuina aloaia mai o le vaa e le Malo o 
Iapani i le Malo o Samoa i le asō, o le a sema ai se taeao e amatalia aloaia ai ana 
faigamalaga i le va o Mulifanua ma Salelologa, ona faatoa faia ai foi lea o sauniga 
masani e Lua e faapaia ai le Sa Fou lenei i le amatalia o ana faigamalaga faataupou 
i le uafu i Mulifanua. Toe faapaia foi i le uafu faavaomalo i Salelologa ina ia 
ogatasi ma tatou faiga faavae e ofoina atu ai a tatou galuega uma mo le viiga o le 
tatou matai o loo faavae ai lo tatou Malo. Ae mo le asō, vaelua tutusa e le Atua so 
tatou manuia maea ai o lenei sauniga. 
 
Soifua 
 


